
前言

隨著世界性的人口年齡結構變化，社會逐漸重視老人的心
理健康，1946年 1月創刊的美國第一本老年學術雜誌—《老
年學期刊》1的理念，是這方面的先鋒。這份期刊提出「為生命
添歲月，更為歲月添生命」2，正是我出版《我找回了……》系
列圖書的心願。

《我找回了……》是我給媽媽心理療癒的第一個驛站，以
母女共筆的生命回憶錄形式書寫，背後有多種心理治療方法的
理念。《我找回了……2 老境．重述》上、下冊，是第二個驛
站，內容是輔導室內輔導員黃麗彰博士與我媽媽對談的文字版，
和我坐在輔導室內作觀察員的所思所感。此書《我找回了……3 

老境．重塑》是第三個驛站，以輕鬆生活小品形式，帶出抑鬱
長者（媽媽）跟照顧者（女兒）的互動經驗分享。

1 《 老 年 學 期 刊 》：Journal of Gerontology. 1995 年 分 為 Series A 和
Series B，Series B 主題是心理科學及社會科學。

2 原文為英文版：Add life to years, not just years to life.

本書分三個部分：第一部分，「每晚的約會（一）」是恆
常我跟媽媽電話聊天的記錄和感想；第二部分，「短期租約」
是媽媽搬過來我家附近，住了幾個月的日子，我跟她親密接觸
的情況；第三部分，「每晚的約會（二）」是繼短期租約之後，
媽媽搬回老家，我回復以往跟媽媽每晚的約會—電話聊天。
每日聊一聊，除了讓媽媽心理上覺得女兒觸手可及，並提供日
常照顧的提醒之外，裡面暗藏心理治療的元素，讓心理治療滲
進媽媽的生活，心理治療其實可以很生活化。

媽媽有抑鬱症，同時也有長者階段專屬的心理挑戰，所以
我跟她聊天、陪診，過程中我從卅多年的生物科教師身份，退
下火線換另一條人生軌道，變身學習當個業餘「心理治療發燒
友」，媽媽成為我的「御用心理治療參與者」，在此謝謝媽媽
用這個方式，支持我在人生下半場的選擇。85歲的媽媽，仍然
用自己作為肥沃土壤，孕育女兒的生命成長。

周佩玲
2020 年 冬

第一章

每晚的約會（一）

1.

完成歷史任務

「老媽子，你今日點樣呀？」

基本上每晚我跟媽媽傾電話，都是類似開場白。簡單一句，
對於媽媽來說，卻是一個心理符號，預告隨之而來的「每晚一
小時」。

「今日好攰呢！」

「今日好多工夫做？」

「唔……等我諗吓先……上晝去咗老人中心打乒乓波，
唔……下晝都無乜嘢做到，係咁之嘛。」

「哦。你講畀我聽，今日啲血壓點，等我記錄低喺電腦。」

「等我攞番張紙先……今日幾多號呀？」

媽媽今年 85歲，五年前開始記憶力衰退得比較明顯，間歇
性出現非正常老化現象，例如行街會出現一兩分鐘認不到地方，
不知身在何處，或者偶然忘記今天是甚麼日子。媽媽因為抑鬱
症看精神科已經多年，醫生因應病情給媽媽開了「記憶貼」（我
根據藥貼功能作個名稱，讓媽媽容易明白，以便跟她溝通。）
媽媽記憶衰退現象沒多大惡化，已經很理想。

我吩咐媽媽用紙記錄每天早晚血壓，方便我帶她往心臟科

覆診時，可以準確向醫生匯報媽媽的情況，媽媽一直能夠跟足
我指示。

「今日係 27號星期三。」

「唔……等我揾番個日子先……揾到喇……朝早 9點 15

分，上壓 141，下壓 64，心跳 64；唔……夜晚 11點 55分，上
壓 147，下壓 73，心跳 61。」

「你朝早啲血壓好高喎，141。今朝早你去打乒乓波，出門
口係咪好趕呢？」

「趕呀！明明預鬆咗啲時間出門口，結果都係匆匆忙忙。
遲到唔好意思嘛，要啲波友等。」

「你預鬆咗幾多時間啊？」

「預鬆咗 10分鐘㗎喇！但係預鬆咗時間又會慢手啲，結果
都係趕。」

「係㗎，預鬆咗時間又會慢手啲㗎。早幾日我陪你去物理
治療，之後跟你返屋企，教你個印傭點樣幫你搽按摩藥膏，我
見你由坐喺張櫈度點樣企起身，見你點樣轉身，點樣由企咗起
身行入廚房，我就明白點解你好多時都急。你一急，啲血壓就
升。」

「係啊，唔知點解個人好容易急，以前都唔係咁。」

「我見你由坐轉企，以前你用兩秒就可以，而家用咗五秒；
轉身以前用兩秒，而家要用三、四秒；行去廚房嗰幾步，以前
你五秒都唔使，而家要用十幾秒。即係話，而家你啲動作慢過
以前兩三倍，你以前用半個鐘預備出門口，而家預鬆 10分鐘係
唔夠㗎，要預鬆到一個鐘，你先唔會急。」

我說「預鬆一個鐘」，是預了媽媽會討價還價。

「撞鬼囉，咁每日咪做得好少嘢？」

「都係㗎。我而家年紀大咗，都規定自己每日儘量只安排
兩項工作日程，避免自己急。我只係 60歲，工作量都要調適，
何況你 85歲呢，記得個心有啲翳就噴脷底，唔使好翳先噴。」

我在電腦記錄媽媽的血壓及相關生活情況，紅色 3代表高於
「正常」4標準，血壓控制不好，亦會影響腎功能。右頁是我每
天為媽媽做的血壓及相關生活記錄，方便醫生參考，節省問症
時間，醫生會有更多時間跟病人深入溝通，處理病症。

3 原有給媽媽和醫生看的記錄用紅色正字體，此書黑白付印，改為
粗斜體。

4 用藥期間，醫生期望媽媽收縮壓（上壓）平靜時能夠維持於 110-
120 之間。媽媽初期看心臟科，平靜時的上壓飄忽於 90-180 之間。
調整用藥，情況明顯好轉。

日期
早上

上壓/下壓/
心跳

晚上
上壓/下壓/

心跳
日期

早上
上壓/下壓/

心跳

晚上
上壓/下壓/

心跳

2月22 118 / 65 / 60 122 / 65 / 62 2 121 / 63 / 63 118 / 63 / 66

2月23 117 / 62 / 62 126 / 61 / 57 3 118 / 62 / 58 131 / 70 / 57

2月24 110 / 58 / 66 --- 4 132 / 68 / 63
趕見輔導 132 / 72 / 56

2月25 121 / 61 / 63 136 / 66 / 59
去黃大仙，累

5 119 / 63 / 58 126 / 66 / 57

26 129 / 66 / 63
131 / 63 / 60

早上耳機，
車嘢工作累

6 136 / 69 / 61
趕 129 / 72 / 59

27 141 / 64 / 64
趕出門打波

147 / 73 / 61
下午急，準備
明天去解簽，
一急就高

7 118 / 62 / 58 121 / 61 / 60

28

118 / 62 / 60
早上累，
遲起床
心急
心翳
噴舌
減少痛

124 / 74 / 55 8 113 / 65 / 60 129 / 72 / 57

3月1

128 / 65 / 64
刻意放鬆

急少啲
急 行快咗
　 心翳
　 噴脷
　 好

115 / 59 / 61 9 128 / 63 / 57 128 / 67 / 60

身體係我老拍檔

媽媽覺得人老了，每天都要瞓晏覺，非常麻煩，認為自己
好無用，「乜身體咁麻煩㗎！」。這句說話，當中含有「討厭、
不接納年紀大身體退化」的情緒。情緒下面，是對身體機能有
份理所當然的期望，但是期望落空。期望的殷盼，期望的落空，
兩種情緒並存。媽媽用「忟」去表達當中糾結的兩種情緒。

我當然不會跟媽媽一一分析，我做分析，是讓自己明白媽
媽的情緒糾結，才能體諒她的內心。我久不久會輕鬆的跟媽媽
講：「我老公（談及媽媽認識的人，媽媽才有代入感）年紀大咗，
都需要瞓晏覺，基本上呢個年紀嘅人，生理需要就係咁樣。」
我講得多，媽媽漸漸接納，自己的身體真是需要每天午睡，才
能恢復每天所需的精神體力。

這段日子，媽媽住在我附近，物理距離接近，心靈自然容
易拉近。隔天，我送她一張小白咭紙，印上：

身體不只是幫你做嘢的工具，

也是跟你一起經歷人生的拍檔，

佢陪咗你 85 年，

你要佢點，佢都幫你完成工作，

請你好好感謝佢，

好好對待自己的身體。

我拿著小咭紙，帶有感情慢慢讀出句子，溫柔的，想像自
己是晚間音樂電台節目主持，溫馨浪漫跟聽眾深情連繫。讀完，
我停一停。

「老媽子，你聽咗有咩感覺？」

媽咪拿起小咭紙，凝望，有感而發：「係啊，佢真係我嘅
好拍檔，我要佢點捱，佢就點捱，幾十年嚟，佢真係捱咗唔少
苦頭。」

原來有實物，即使是小咭紙一張，媽媽的情緒和感覺，有
了落腳處，好像船有了船錨。

現在有了「感謝身體呢個好拍檔」的新概念，媽媽開始學
習尊重自己的身體。我教她使用下肢運動單車做練習時，手指
輪流輕放大腿四頭肌上面（大腿上面的大脾肌肉）和小腿腓腸
肌上面（小腿後面腳瓜肌肉），人慢慢搭著單車，心靜下來，
用手指感受肌肉收縮，留意這份肌肉收縮帶來的感覺（見 163

頁第 18課《仔細感覺身體》的圖片）。這種靜下來感覺肌肉的
練習做得多了，媽媽開始跟身體「產生感情」—有佢（我的
身體），有我（我的意識）。有了「有佢，有我」的想法，媽
媽開始建立「我要對得佢（自己的身體）好啲」的意識，首個
行動改變，就是不再埋怨每天要瞓晏覺。

日不會捨得花錢買，現在體會到「真係要𡃶𡃶呢個好拍檔」，
感謝它一直「拍硬檔」，捱咗幾十年的非人生活。如今，她會
願意花錢每星期吃一次三文魚扒，她體會到「自己要𡃶番個心
臟，要𡃶番啲血管」。

上天給我們生命中有形或無形的好人、好事、好經驗，我
們帶著感恩之心，會有助心理健康。感恩之心可以透過學習而
得，從生活細節中看見美好，並明白這些美好不是必然的。即
使天時、地利、人和各方面都不理想，身體卻是最忠心的朋友，
永遠全力支持自己，「唔𡃶番吓點得」？

大眼雞

三文魚

䱽魚

海黃花魚

我給媽媽的健康筆記（非醫療資料，只是作者給媽媽的教材）

三文魚—對心臟血管有益（媽媽的筆記標題為紅色）

營養 = 蛋白質 + Ω–3 不飽和脂肪酸

功用

1. 增加好膽固醇

2. 增加血管彈性

3. 改善腦細胞及神經細胞運作

4. 維持心臟及血管健康

5. 維他命D（吸收鈣質 + 預防骨質疏鬆）

中醫說

1. 三文魚性味甘平

2. 補虛勞、健脾胃

3. 降血壓

4. 防治心血管病

5. 增強腦功能

6. 防治腦退化

7. 防視力減退

海魚（媽媽的筆記標題為紅色）

1. 不飽和脂肪酸

2. 保護心臟

3. 保護血管

4. 降血脂

5. 細條啲，水銀含量低啲

建議食量

成人每星期進食2–3次

高血壓病患者慎食，每星期1次 

（上述粗體字，筆記為紅色，因為媽媽有高血壓）

放監連環圖

生命本來就存在很多吊詭，我們需要學習接納這是生命的
本相，學習接納「吊詭與和諧並存」。

我為媽媽設計了連環圖，用圖片跟媽媽說故事。

上世紀60年代，

呢個女人結婚之後，

畀老公困咗喺監牢，

每天只有「做啦，做啦……」

又畀老公鬧啦，鬧啦……

1 2

女人坐咗幾十年監，

好唔開心，

想死，

但係放唔低仔女，

諗住養大仔女就去死。

離開老公了，

放監了，

原來困咗幾十年，

我唔識𡃶自己，

我少咗感受快樂嘅能力。

學吓𡃶自己先得，

學吓用慈悲之心對自己先得，

學吓感恩先得，

學吓感受快樂先得。

3 4A

